




 

OBRAZLOŽENJE 

 

PRAVNI OSNOV 

 

Pravni osnov za usvajanje prijedloga Statuta Zavoda zdravstvenog osiguranja Zeničko-

dobojskog kantona sadržan je u članu 96. stav (2) i članu 103. stav (1) tačka 2) Zakona o 

zdravstvenom osiguranju ("Službene novine Federacije Bosne i Hercegovine", broj: 30/97, 

7/02, 70/08, 48/11, 36/18 i 61/22), članu 15. stav 1. alineja 2) i članu 23. stav 3. Zakona o 

osnivanju Javne ustanove Kantonalni zavod za zdravstveno osiguranje („Službene novine 

Zeničko-dobojskog kantona” broj: 11/97, 2/98 i 11/98) i članu 61. Statuta Zavoda 

zdravstvenog osiguranja Zeničko-dobojskog kantona ("Službene novine Zeničko-dobojskog 

kantona", broj: 11/16 i 9/19). 

 

Članom 96. stav (2) Zakona o zdravstvenom osiguranju propisano je da Statut kantonalnog 

zavoda osiguranja donosi upravni odbor kantonalnog zavoda osiguranja uz saglasnost 

zakonodavnog tijela kantona.  

 

Članom 103. Zakona o zdravstvenom osiguranju propisano je da Upravni odbor kantonalnog 

zavoda osiguranja  donosi statut uz saglasnost zakonodavnog tijela kantona. 

 

Članom 15. stav (1) alineja 2) Zakona o osnivanju javne ustanove Kantonalni zavod za 

zdravstveno osiguranje propisano je da Upravni odbor donosi Statut Zavoda uz saglasnost 

Vlade. 

 

Članom 23. stav (3) Zakona o osnivanju javne ustanove Kantonalni zavod za zdravstveno 

osiguranje propisano je da Skupština daje saglasnost na Statut Zavoda. 

 

Članom 61. Statuta Zavoda zdravstvenog osiguranja Zeničko-dobojskog kantona propisano je 

da Statut Kantonalnog zavoda zdravstvenog osiguranja donosi Upravni odbor uz saglasnost 

Vlade i Skupštine kantona. 

 

 

RAZLOZI ZA DONOŠENJE 

 

Kroz praktičnu primjenu važećeg Statuta utvrđeno je da odredbe Statuta nisu dovoljno 

precizirane i da ih je potrebno uskladiti sa važećim propisima, kao i pravno normirati 

određena pravna pitanja koja ne sadrži važeći Statut. Radi obimnosti izmjena koje se odnose 

na usklađivanje sa važećim zakonskim i podzakonskim propisima, a koje obuhvataju više od 

50% teksta važećeg Statuta, ukazala se potreba za donošenjem novog Statuta Zavoda. Jedan 

od razloga za donošenje novog Statuta je otklanjane nedostataka u proceduri donošenje 

Statuta koja u važećem Statutu nije pravno normirana u skladu sa  članom 96. i 103. Zakona o 

zdravstvenom osiguranju.  

 

Prema važećem Statutu procedura donošenja Statuta propisan je na sljedeći način: 

 

Članom 63. Statuta propisano je da Nacrt Statuta Kantonalnog zavoda zdravastvenog 

osiguranja priprema direktor Kantonalnog zavoda zdravstvenog osiguranja i podnosi 

Upravnom odboru na razmatranje odnosno odlučivanje, te da se Nacrt Statuta upućuje 

ministru zdravstva Kantona radu davanja mišljenja. 

Članom 64. Statuta propisano je da Prijedlog Statuta utvrđuje Upravni odbor Zavoda, a 

članom 65. Statuta da Upravni odbor dostavlja Statut Vladi Kantona radi davanja saglasnosti, 

te da Vlada Kantona nakon davanja svoje saglasnosti na Statut isti prosljeđuje Skupštini 

Kantona na saglasnost. 

 

U skladu sa prethodno navedenim odredbama važećeg Statuta Upravni odbor Zavoda donio je 

Odluku broj: 01-100-69-594-1/26 od 09.07.2026. godine, kojom je usvojio Nacrt Statuta i isti 

uputio ministrici Ministarstva zdravstva, radi davanja mišljenja. 

 

Ministarica zdravstva je aktom broj: 11-30-13439-1/26 od 14.07.2026. godine dostavila 

mišljenje na Nacrt Statuta u kojim je navedeno da se nisu stekli uvjeti za upućivanje 

Prijedloga Statuta na razmatranje Upravnom odboru, sa obrazloženjem koje nedostatke je 

potrebno otkoniti. 

 

Aktom Zavoda broj: 01-30-16390/26 od 20.07.2026. godine Ministarstvu zdravstva je ponovo 

dostavljen Nacrt Statuta Zavoda, na koji je ministrica Ministarstva zdravstva izdala pozitivno 

mišljenje broj: 11-30-13439-2/26 od 23.07.2026. godine u kojem je navedeno da su se stekli 

uvjeti za upućivanje prijedloga Statuta na razmatranje Upravnom odboru.   

 

Aktom Zavoda broj: 01-33-16973/26 od 27.07.2026. godine Ministarstvu zdravstva je 

dostavljena Odluka Upravnog odbora Zavoda broj: 01-100-71-605-1/26 od 27.07.2026. 

godine sa Prijedlogom Statuta Zavoda koji je sastavni dio Odluke. Nakon čega je Ministarstvo 

zdravstva aktom broj: 11-30-13439-3/26 od 24.09.2026. godine od Zavoda zatražilo da izvrši 

usklađivanje pojedinih članova sa zakonskim propisima. 

 

Nakon usklađivanja sa propisima te u skladu sa pozitivnim mišljenjem ministrice, Upravni 

odbor Zavoda je donio Odluku broj: 01-100-75-621-1/26 od 24.09.2026. godine, kojom je u 

skladu sa članom 61. i 64. Statuta usvojio Prijedlog Statuta Zavoda u tekstu koji je sastavni 

dio Odluke i utvrdio da se Prijedlog Statuta proslijedi Ministarstvu zdravstva u dalju 

proceduru. 

 

OBRAZLOŽENJE PRAVNIH RJEŠENJA 

 

DIO PRVI - OSNOVNE ODREDBE 

 

Članom 1. Statuta propisan je predmet Statuta kojim se uređuje  naziv, sjedište i nadležnost 

Zavoda zdravstvenog osiguranja Zeničko-dobojskog kantona (u daljem tekstu: Zavod), 

djelatnost, pečat i štambilj, zastupanje i predstavljanje Zavoda, organizacija, prava, obaveze i 

odgovornosti organa upravljanja i rukovođenja Zavoda, organizacija stručne službe Zavoda, 

rješavanje o pravima iz obaveznog zdravstvenog osiguranja, planiranje, finansiranje i 

finansijsko poslovanje, kontrola sprovođenja obaveznog zdravstvenog osiguranja, način 

ostvarivanja javnosti rada, opći akti i način njihovog donošenja, tumačenje Statuta i drugih 

općih akata i druga pitanja od značaja za rad Zavoda. 

 

Članom 2. Statuta propisano je da je Zavod osnovan Zakonom o osnivanju javne ustanove 

Kantonalni zavod za zdravstveno osiguranje ("Službene novine Zeničko-dobojskog kantona", 

broj: 11/97, 2/98 i 11/98) kao pravno lice sa pravima, obavezama i odgovornostima utvrđenim 

zakonom i upisan u sudski registar, te da ima otvoren depozitni i transakcijske račune kod 

ovlaštenih organizacija za obavljanje poslova unutrašnjeg platnog prometa. 

Članom 3. Statuta propisan je naziv i sjedište Zavoda.  Zavod posluje pod nazivom: „Zavod 

zdravstvenog osiguranja Zeničko-dobojskog kantona“, skraćeni naziv Zavoda je: „Kantonalni 

zavod zdravstvenog osiguranja”, sa sjedištem u Zenici, Abdulaziza Aska Borića 28b. 

 

Članom 4. Statuta propisano je da je djelatnost Zavoda propisana Zakonom o zdravstvenom 

osiguranju, Zakonom o osnivanju Javne ustanove Kantonalni zavod za zdravstveno 

osiguranje, drugim zakonskim i podzakonskim propisima, kantonalnim propisima, Statutom i 

drugim općim aktima Zavoda. Dalje su taksativno propisane djelatnosti Zavoda i šifra 

djelatnosti Zavoda. 

 

U skladu sa članom 9. Zakonom o osnivanju Javne ustanove Kantonalni zavod za zdravstveno 

osiguranje, članom 5. Statuta uređeno je pitanje imovine Zavoda na način da istu čine 

nekretnine i pokretne stvari nad kojima je pravo upravljanja i raspolaganja imao dio 

Republičkog fonda za zdravstvenu zaštitu Jedinica Zenica u Zenici i poslovnice u gradovima i 

općinama Kantona, prava i obaveze koje je stekao dio Republičkog fonda za zdravstvenu 

zaštitu Jedinica Zenica u Zenici i poslovnice u gradovima i općinama kantona, prema stanju 

na dan 31.12.1996. godine, kao i stalna sredstva, novac i prava koja je Zavod stekao svojim 

poslovanjem, te da je Zavod isključivi  titular prava vlasništva na nekretninama nad kojima je 

pravo upravljanja i raspolaganja imao dio Republičkog fonda za zdravstvenu zaštitu Jedinica 

Zenica u Zenici, te nekretninama koje stiče svojim poslovanjem i kao takav je upisan u 

zemljišnu knjigu.  

 

 

POGLAVLJE I – PEČAT I ŠTAMBILJ 

 

Članom 6. Statuta propisane su vrste i dimenzije pečata i štambilja Zavoda na način da se 

pečat izrađuje u prečniku od 50 mm, 25 mm i 20 mm, a štambilj u obliku pravougaonika 

veličine 30 mm x 70 mm, pri čemu Upravni odbor Pravilnikom o čuvanju i upotrebi pečata i 

štambilja detaljnije uređuje broj pečata i štambilja, upotrebu i čuvanje. 

 

Članom 7. Statuta uređen je oblik i sadržaj pečata i štambilja Zavoda pri čemu osim izgleda i 

sadržaja pečata i štambilja propisano da pored pečata i prijemnog štambilja koji se nalaze u 

sjedištu Zavoda svaka poslovnica Zavoda ima svoj pečat i prijemni štambilj na kojem je 

naznačen naziv poslovnice. 

 

POGLAVLJE II – PREDSTAVLJANJE I ZASTUPANJE 

 

Članom 8. Statuta propisano je da Zavod predstavlja i zastupa direktor koji je ovlašten da u 

ime Zavoda zaključuje ugovore i preduzima druge pravne radnje, kao i da zastupa Zavod pred 

sudovima i drugim organima u okviru prava i odgovornosti koje proizilaze iz djelatnosti 

Zavoda. 

 

Članom 9. Statuta propisano je da direktor može ovlastiti radnike Zavoda da obavljaju 

određene poslove iz djelokruga rada direktora, te da zastupaju Zavod pred sudovima i drugim 

organima. Radi efikasnijeg pružanja usluga osiguranim licima, direktor može odlukom 

ovlastiti rukovodioca poslovnice da potpisuje određene akte koje izdaje poslovnica Zavoda. 

POGLAVLJE III – ORGANIZACIJA 

 

Članom 10. Statuta propisano je da se djelatnost Zavoda iz član 4. ovog Statuta obavlja u 

sjedištu Zavoda i Poslovnicama Zavoda koje se nalaze u gradovima/općinama na području 

Zeničko-dobojskog kantona: Breza, Doboj Jug, Kakanj, Maglaj, Olovo, Tešanj, Usora, Vareš, 

Visoko, Zavidovići, Zenica i Žepče. 

 

Članom 11. Statuta propisani su poslovi koji se obavljaju u sjedištu Zavoda. 

 

Članom 12 Statuta propisano je da su poslovnice organizacione jedinice Zavoda i nemaju 

svojstvo pravnog lica. Dalje su propisani poslovi koji se obavljaju u poslovnicama Zavoda. 

 

 

DIO DRUGI – PRAVA, OBAVEZE I ODGOVORNOSTI ORGANA UPRAVLJANJA I  

   RUKOVOĐENJA 

 

 

POGLAVLJE I – UPRAVNI ODBOR 

 

Članom 13. Statuta propisan je sastav i način imenovanja Upravnog odbora Zavoda na način 

da se Upravni odbor se sastoji od devet članova i to: tri člana iz reda osiguranika 

zdravstvenog osiguranja sa područja Zeničko-dobojskog kantona, dva člana iz reda 

poslodavaca sa područja Zeničko-dobojskog kantona i četiri člana iz reda zdravstvenih 

radnika sa područja Zeničko-dobojskog kantona. Ovom odredbom deteljnije je razrađena 

odredba člana 101. Zakona o zdravstvenom osiguranju na način da je precizirano da se 

Upravni odbor imenuju iz reda osiguranika, poslodavaca i zdravstvenih radnika sa područja 

Zeničko-dobojskog kantona, čime je osigurano da Zavodom upravlja Upravni odbor u čiji 

sastav ulaze predstavnici osiguranika, poslodavaca i zdravstvenih radnika sa područja 

Zeničko-dobojskog kantona. Dalje je propisano da predsjednika i članove Upravnog odbora 

na mandat od četiri godine imenuje Vlada Zeničko-dobojskog kantona na prijedlog ministra 

Ministarstva zdravstva. 

 

Članom 14. Statuta propisano je da Upravni odbor pored poslova propisanih Zakonom o 

zdravstvenom osiguranju, Zakonom o osnivanju JU Kantonalni zavod za zdravstveno 

osiguranje i drugim zakonskim i podzakonskim propisima obavlja i poslove koji su taksativno 

propisani ovim članom Statuta.  

 

Članom 15. Statuta uređen je način rada i odlučivanja Upravnog odbora. Upravni odbor radi i 

odlučuje na sjednicama, da punovažno odlučuje ako sjednici prisustvuje većina od ukupnog 

broja članova Upravnog odbora, te da odluke donosi većinom glasova ukupnog broja članova 

Upravnog odbora. 

 

Članom 16. Statuta propisano je koje poslove obavlja predsjednik Upravnog odbora i način 

sazivanja sjednica. Dalje je propisano da predsjednika u slučaju odsutnosti, zamjenjuje član 

Upravnog odbora koga predsjednik pismeno ovlasti, te da predsjednik Upravnog odbora za 

svoj rad odgovara Vladi Kantona, ministru Ministarstva zdravstva i Upravnom odboru. 

Odjeljak A. Odbori i komisije 

 

Članom 17. Statuta propisano je da Upravni odbor na prijedlog direktora može obrazovati 

stalne i povremene odbore i komisije za pripremanje i razmatranje općih i drugih akata i 

materijala iz nadležnosti Upravnog odbora i Zavoda, za praćenje i provođenje utvrđene 

politike, općih i drugih akata kao i za proučavanje i razmatranje drugih pitanja u okviru 

nadležnosti Zavoda. Dalje je propisano da se način imenovanja, organizacija rada, visina 

naknade i sredstva za isplatu naknade, te ostala pitanja vezana za rad komisija Zavoda uređuju 

odlukom o načinu imenovanja, organizaciji rada i utvrđivanju visine naknade za rad komisija 

Zavoda koje formira direktor i upravni odbor koju donosi Upravni odbor. 

 

POGLAVLJE II – DIREKTOR ZAVODA 

 

Članom 18. Statuta propisano je da direktora Zavoda imenuje i razrješava Vlada Kantona na 

prijedlog ministra Ministarstva zdravstva na mandatni period od 4 godine na osnovu 

procedure provedene u skladu sa Zakonom o ministarskim, vladinim i drugim imenovanjima 

Federacije Bosne i Hercegovine. Po isteku mandata isto lice može biti ponovo imenovano na 

poziciju direktora Zavoda.  

 

Članom 19. Statuta propisani su opći i posebni uslovi za imenovanje za imenovanje direktora 

Zavoda. 

 

Članom 20. Statuta propisane su nadležnosti direktora u skladu sa djelokrugom rada Zavoda 

iz člana 4. ovog Statuta.  

 

Članom 21. Statuta propisano je da direktor Zavoda ima pravo i obavezu da prisustvuje 

sjednicama Upravnog odbora i aktivno učestvuje u radu Upravnog odbora, bez prava 

odlučivanja. Dalje je propisana obaveza direktora da na zahtjev Upravnog odbora, odbora i 

komisija koje je imenovao Upravni odbor daje pojašnjenja i informacije u vezi s radom 

Zavoda i Stručne službe. 

 

Članom 22. Statuta propisano je da direktoru u rukovođenju pomažu pomoćnici direktora i 

šefovi službi, svaki u okviru svog djelokruga rada, te da direktor može iz reda pomoćnika 

direktora ili šefova službi odlukom imenovati osobu koja ga zamjenjuje u slučaju njegove 

odsutnosti ili spriječenosti za rad. 

 

Članom 23. Statuta propisano je da je direktor za svoj rad odgovoran Vladi Kantona i 

Upravnom odboru Zavoda. Dalje su propisani slučajevi u kojima direktor može biti razriješen 

dužnosti i prije isteka vremena za koje je imenovan i to: na lični zahtjev, ako u svom radu 

postupa suprotno zakonu, općim aktima Zavoda i aktima Vlade Kantona, ako se utvrdi da je 

svojim nesavjesnim radom prouzrokovao Zavodu veću štetu, ako je osuđen za krivično djelo 

nespojivo sa funkcijom direktora i u drugim slučajevima utvrđenim zakonom. Odluku o 

razrješenju donosi Vlada kantona na prijedlog ministra Ministarstva zdravstva. 

 

POGLAVLJE III – STRUČNA SLUŽBA ZAVODA 

 

U skladu sa članom 97. Zakona o zdravstvenom osiguranju članom 24. Statuta propisano je 

osnivanje i organizacija Stručne službe na način da Upravni odbor odlukom osniva Stručnu 

službu Zavoda radi obavljanja poslova provođenja obaveznog zdravstvenog osiguranja, 

odnosno radi obavljanja normativno-pravnih, analitičko-planskih, finansijsko-

računovodstvenih, stručnih, administrativnih, tehničkih i drugih poslova iz djelokruga rada 

Zavoda, osniva se Stručna služba za područje Zeničko-dobojskog kantona. Dalje je propisano 

da Stručnu službu Zavoda čine: služba direktora, služba za pravne i opće poslove, služba za 

finansijske i računovodstvene poslove, služba za sprovođenje zdravstvenog osiguranja i 

analitičko-planske poslove, služba za javne nabavke, služba za informatičku podršku i služba 

za kvalitet i kontrolu, dok se unutrašnja organizacija Stručne službe, prava, obaveze i 

odgovornosti radnika utvrđuju Pravilnikom o unutrašnjoj organizaciji i sistematizaciji radnih 

mjesta u Stručnoj službi Zavoda kojeg donosi direktor uz saglasnost Upravnog odbora i Vlade 

Kantona.  

 

Članom 25. Statuta propisan je djelokrug rada Stručne službe na način da su u skaldu sa 

djelokrugom rada Zavoda iz člana 4. ovog Statuta propisani poslovi koji se obavljaju u 

Stručnoj službi Zavoda. 

 

DIO TREĆI -  POSLOVANJE ZAVODA 

 

POGLAVLJE I - RJEŠAVANJE O PRAVIMA IZ OBAVEZNOG ZDRAVSTVENOG  

  OSIGURANJA 

 

Članom 26. Statuta propisano je odlučivanje o pravima iz obaveznog zdravstvenog osiguranja 

na način da direktor Zavoda odlučuje o pravima osiguranih lica iz obaveznog zdravstvenog 

osiguranja u prvom stepenu, a drugostepene komisije Zavoda odlučuju o pravima iz 

obaveznog zdravstvenog osiguranja u drugom stepenu. Dalje je propisano da se ostvarivanje 

prava osiguranih lica iz obaveznog zdravstvenog osiguranja u inostranstvu rješava se u skladu 

sa Zakonom o zdravstvenom osiguranju, Pravilnikom o uslovima, načinu i postupku 

ostvarivanja zdravstvene zaštite za vrijeme boravka u inostranstvu i međunarodim 

sporazumima o socijalnom osiguranju. 

 

POGLAVLJE II – FINANSIRANJE I FINANSIJSKO POSLOVANJE 

 

Članom 27. Statuta propisano je da se sredstva potrebna za ostvarivanje prava iz obaveznog 

zdravstvenog osiguranja osiguravaju iz doprinosa za obavezno zdravstveno osiguranje i iz 

drugih izvora utvrđenih zakonom i drugim propisima donesenim na osnovu zakona. 

 

Članom 28. Statuta uređeno je da finansijsko poslovanje Zavoda obuhvata izradu finansijskog 

plana, izvršenje finansijskog plana, vođenje računovodstvenih evidencija, vođenje 

knjigovodstva, sastavljanje i izradu završnog godišnjeg obračuna Zavoda i izvještaja o 

izvršenju finansijskog plana. Dalje je propisano da se finansiranje, finansijsko poslovanje, 

računovodstvene i druge evidencije koje se vode u Zavodu vrše se u skladu sa važećim 

propisima i općim aktima Zavoda. 

 

Članom 29. Statuta propisan je postupak donošenja finansijskog plana Zavoda na koji se 

donosi u skladu sa Zakonom o budžetima u Federaciji Bosne i Hercegovine. Procedura 

donošenja finansijskog plana Zavoda kao vanbudžetskog fonda uređena je članom 27. i 

članom 34 Zakona o budžetima u Federaciji Bosne i Hercegovine (“Službene novine 

Federacije Bosne i Hercegovine", broj: 102/13, 9/14 - ispr., 13/14, 8/15, 91/15, 102/15, 

104/16, 5/18, 11/19, 99/19, 25a/22, 7/25 i 6/26). Shodno navedenom finansijski plan donosi 

Upravni odbor Zavoda uz saglasnost Vlade i Skupštine. Dalje je propisano da se finansijski 

plan Zavoda donosi prije početka godine na koju se odnosi i da isti mora biti uravnotežen, te 

sadržavati elemente utvrđene važećim zakonskim i podzakonskim propisima. 

Članom 30. Statuta propisano je donošenje odluke o privremenom finansiranju Zavoda 

ukoliko se ne donese finansijski plan prije početka fiskalne godine koje se može obavljati se 

najduže za prva tri mjeseca fiskalne godine. Donošenje odluke o privrmenom finansiranju u 

slučaju ne usvajanja finansijskog plana je obaveza koja je propisana članom 35. i članom 38. 

Zakona o budžetima u Federaciji Bosne i Hercegovine. 

 

Članom 31. Statuta propisano je da Zavod ima zakonsku rezervu koja se ostvaruje 

izdvajanjem sredstva u visini propisanoj Zakonom o zdravstvenom osiguranju, te je uređena 

svrha u koju se i način na koji se sredstva zakonske rezerve mogu koristiti. Zakonska rezerva 

kantonalnih zavoda osiguranja uređena je članom 106. Zakona o zdravstvenom osiguranju na 

način da kantonalni zavodi osiguranja imaju rezervu koja se ostvaruje izdavanjem najmanje 

5% ukupnih rashoda ostvarenih u protekloj godini. 

 

Članom 32. Statuta propisana je obaveza Upravnog odbora Zavoda da sačini program mjera 

za pokriće gubitka, odnosno da preduzme druge mjere za obezbjeđenje uravnoteženog 

poslovanja ako Zavod iskaže nepokrivene rashode po završnom računu. Dalje je propisano da 

se sredstva za pokriće gubitaka obezbjeđuju se iz sredstava zakonske rezerve. 

 

POGLAVLJE III – KONTROLA PROVOĐENJA OBAVEZNOG ZDRAVSTVENOG  

  OSIGURANJA 

 

Članom 33. Statuta propisano je da Zavod kontinuirano vrši kontrolu cjelokupnog rada i 

poslovanja, te su taksativno nabrojani kontrolni procesi koji su od naročitog značaja. Dalje je 

propisano da poslove kontrole obavljaju radnici Zavoda u okviru poslova na koje su 

raspoređeni, kontrolori Zavoda, te stručna tijela i komisije koje se obrazuju za tu svrhu. 

 

Članom 34. Statuta propisano je da poslove interne revizije u Zavodu obavlja Jedinica za 

internu reviziju kao posebna organizaciona jedinica u okviru Zavoda. Obaveza uspostave 

jedinice za internu reviziju kao posebne organizacione jedinice u poslovnim subjektima 

propisana je članom 5a. Zakona o internoj reviziji (“Službene novine Federacije Bosne i 

Hercegovine”, broj: 47/08 i 101/16) i članom 5. Pravilnika o kriterijima za uspostavljanje 

jedinica za internu reviziju u javnom sektoru u Federaciji Bosne i Hercegovine (“Službene 

novine Federacije Bosne i Hercegovine”, broj: 49/20). 

 

POGLAVLJE IV – JAVNOST RADA ZAVODA 

 

Članom 35. Statuta propisano je da je rad javan i utvrđeni su načini za osiguranje javnosti 

rada Zavoda. 

 

Članom 36. Statuta propisano je da su za ostvarivanje javnosti rada Zavoda odgovorni 

direktor Zavoda i Upravni odbor. 

 

Članom 37. Statuta uređen je pristup informacijama na način da će Zavod osigurati svakoj 

pravnoj i fizičkoj osobi ostvarivanje prava na pristup informacijama koje Zavod posjeduje na 

način, pod uslovima i postupku propisanim Zakonom o slobodi pristupa informacijama u 

Federaciji Bosne i Hercegovine, u skladu sa Zakonom o zaštiti ličnih podataka. 

 

POGLAVLJE V – DONOŠENJE STATUTA I DRUGIH OPĆIH AKATA 

Članom 38. Statuta propisano je da Statut Zavoda donosi Upravni odbor uz saglasnost Vlade i 

Skupštine Kantona. Dalje je propisano koji subjekti mogu podnijeti inicijativu za donošenje, 

izmjenu ili dopunu Statuta, te obaveza Upravnog odbora da razmotri podnesenu inicijativu i o 

tome obavijestiti podnosioca. Donošenje Statuta uređeno je članom 96. stav (2) Zakona o 

zdravstvenom osiguranju kojim je propisano da Statut kantonalnog zavoda osiguranja donosi 

upravni odbor kantonalnog zavoda osiguranja uz saglasnost zakonodavnog tijela kantona i 

članom 15. i članom 23. Zakona o osnivanju javne ustanove Kantonalni zavod za zdravstveno 

osiguranje propisano je da Upravni odbor donosi Statut Zavoda uz saglasnost Vlade i 

Skupštine. 

 

Članom 39. Statuta uređena je procedura za donošenje statuta na način da Prijedlog Statuta 

priprema direktor Zavoda i isti dostavlja Upravnom odboru na razmatranje. Upravni odbor 

Zavoda donosi Statut i dostavlja u dalju proceduru. 

 

Članom 40. Statuta propisano je da se izmjene ili dopune Statuta Zavoda vrše se po postupku 

utvrđenom za njegovo donošenje. 

 

Članom 41. Statuta uređeno je donošenje općih akata Zavoda na način da opće akte, 

pravilnike, procedure i odluke Zavoda donosi Upravni odbor i direktor Zavoda, u skladu sa 

propisanim nadležnostima. 

 

Članom 42. Statuta propisano je da se Statut Zavoda i opći akti kojima se utvrđuju prava i 

obaveze osiguranih lica kao i način njihovog ostvarivanja objavljuju se u "Službenim 

novinama Zeničko-dobojskog kantona". Dalje je propisano da Statut Zavoda stupa na snagu 

osmog dana od dana objavljivanja u „Službenim novinama Zeničko-dobojskog kantona“. 

 

Članom 43. Statuta propisano je da tumačenje odredaba Statuta vrši Upravni odbor. 

 

DIO ČETVRTI – PRELAZNE I ZAVRŠNE ODREDBE 

 

Članom 44. Statuta uređen je prestanak važenja ranijeg Statuta na način da stupanjem na 

snagu ovog Statuta prestaje da važi Statut Zavoda zdravstvenog osiguranja Zeničko-

dobojskog kantona („Službene novine Zeničko-dobojskog kantona“, broj: 11/16 i 9/19). 

 

Članom 45. Statuta propisano da Statut stupa na snagu osmog dana od dana objavljivanja u 

„Službenim novinama Zeničko-dobojskog kantona“. 

 

FINANSIJSKA SREDSTVA 

 

Za primjenu ovog Statuta nisu potrebna dodatna finansijska sredstva.  

 

 

 

  




















































































